
МОНГОЛ УЛСЫН БОЛОВСРОЛД 
ОРОСЫН СУРГАГЧ БАГШ, МЭРГЭЖИЛТНҮҮДИЙН 

ОРУУЛСАН ХУВЬ НЭМРИЙГ АРХИВЫН БАРИМТААР 
ТОДОТГОХ НЬ (1912-1942 ОН)

Товч агуулга: Энэхүү илтгэлд, Монгол Улсад 1912 оноос эхлэн 
дунд сургуулиуд, багш нарыг бэлтгэх сургууль байгуулах үзэл санаа 
дэвшигдэж, 1922 онд багш нарыг бэлтгэх Түр сургууль нээгдэж, 1923-
1928 онд Оюутны сургууль, улмаар Багш нарыг бэлтгэх сургууль 
байгуулагдан хөгжин өргөжихөд Оросын мэргэжилтэн, сурган 
хүмүүжүүлэгчдийн оруулсан хувь нэмрийг архивын эх баримтаар 
тодруулж, онцлон тэмдэглэхийг оролдсон болно. 

Түлхүүр үг: Багшийн сургууль, сургалтын хөтөлбөр, сургалтын 
төлөвлөгөө, сургагч багш, мэргэжилтнүүд

 Дэлгэрсайхан Цэвээндаш

ВКЛАД РОССИЙСКИХ ПЕДАГОГОВ И СПЕЦИАЛИСТОВ 
В РАЗВИТИЕ СИСТЕМЫ ОБРАЗОВАНИЯ МОНГОЛИИ 

В СВЕТЕ АРХИВНЫХ ДОКУМЕНТОВ
(1912-1942 ГГ.)

Аннотация: В данной статье была дана попытка подчеркнуть на 
основании определенных архивных материалов значимость вклада 
Российских специалистов и педагогов с 1912 г. в идею создания средних 
школ и педагогических училищ в нашей стране, которая в 1922 г. была 
реализована в открытии Краткосрочных учительских курсов, а затем  
— становления Студенческого училища в 1923-1928 гг., и с 1928 г. — 
образования Педагогического техникума. 

Ключевые слова: Педучилище, учебная программа, учебный план

1. Богд хаант Монгол Улсад орчин цагийн бага, дунд сургууль 
байгуулах, түүний дүрэм, судлах зүйлийг боловсруулахад Оросын 
сургагч багш нарын оруулсан хувь нэмрийн тухайд: Тусгаар тогтнолоо 
сэргээн мандуулсан Богд хаант Монгол Улсын Засгийн газраас улс орноо 

хөгжүүлэх, ард иргэдээ соён гэгээрүүлэх, хөрш улсуудтай харилцаа, 
хамтын ажиллагааг хөгжүүлэхийн тулд юуны түрүүнд өндөр хөгжилтэй 
гадаад улсын жишгээр хөгжихийн тулд мэдлэг, боловсролтой багшлах 
боловсон хүчнийг авчруулахад онцгойлон анхаарчээ.

Богд хаант Монгол Улсын үеийн холбогдолтой архивын баримтуудад 
Монгол улсад Орос улсаас багшийн болон эмнэлэг, анагаах ухааны 
чиглэлээр тусгай дунд болон дээд мэргэжилтэй олон багш ирсний дунд 
дийлэнх нь буриадууд байжээ. Тухайлбал, Ж. Цэвээн, Эрдэнэбатхаан, 
Н. Т. Данчинов, Д. А. Абашеев, Дашиев, Вампилов, Карма (Гарма), 
Вампилова Варвара нарын нэр түүхэнд үлджээ. 

1912 оноос эхлэн сургууль байгуулах, түүнд бага насны хүүхдийг 
сургах талаар Монгол Улсын Засгийн газар, Гадаад яамны зүгээс 
онцгойлон анхаарч аймаг, хошуудын захирагч нарт албан бичиг 
явуулах, “Нийслэл хүрээний сонин бичиг” зэрэг тогтмол хэвлэл 
сургууль гэгээрлийн тухай сурталчилж, сургууль байгуулахад хүчин 
зүтгэсэн хүмүүс болон багшлах боловсон хүчнийг шагнаж урамшуулах, 
суралцагчдад цалин мөнгө өгөх, тэднийг дотооддоо болон Монголын 
хил орчмын Троицкосавск, Эрхүү зэрэг хотуудаар тойрон аялуулах зэрэг 
олон талт үйл ажиллагааг өрнүүлжээ. 

Монгол Улсын Үндэсний Төв Архив (цаашид МУҮТА гэж товчилно) 
-ын сан хөмрөгт хадгалагдаж буй Монгол Улсын “Бага сургуулийн 
дүрэм” [МУҮТА, ТБА. Х-4, Д-1, ХН-43, Х.1-6], “Дунд сургуулийн 
дүрэм” [МУҮТА, ТБА. Х-4, Д-1, ХН-40, Х.1-8]-д бага, дунд зэргийн 
сургуулийн танхимын сургуулийн хөвгүүдэд заан сургах зүйл буюу 
судлах хичээлийн нэр (сургалтын төлөвлөгөө)-ийг тодорхой тусгасан 
байна. Тухайлбал, дунд зэргийн сургуулийн танхимын хөвгүүдэд заан 
сургах зүйлд дараах хичээлийг дурджээ. Үүнд:

1.	 Монгол ба Манж үсгийн бичиг шастир, хууль цааз
2.	 Орос, Хятад ба Ин (Англи), Фа (Франц)-гийн зэрэг улсын бичиг 

үсэг хэл
3.	 Бодох сургууль
4.	 Газар дэлхийн зураг
5.	 Монгол ба бусад улсын аж төрөх ёс ба түүх
6.	 Дүрс бодис шинжлэх
7.	 Хэмжих зурах
8.	 Эд боловсруулах
9.	 Биеийн судал тамирыг сайжруулан боловсруулах зэрэг зүйлийг 

гол болговоос зохимой хэмээжээ.

Их эрдэмтэн, академич Б. Ринчин эдгээр хичээлийг хэн хэн 
зааж байсныг тэмдэглэсэн байна. Тэрээр, “...Монгол, манж, нангиад 
(хятад) хэл бичгийг монгол багш нар бардаагаар зааж, дүрмийн дөрөв, 
тавдугаар зүйлд дурдсан газар дэлхийн зураг, Монгол ба бусад улсын 
аж төрөх ёс ба түүх гэдгийг Цэвээн гуай зааж, гуравдугаарт дурдсан 
бодох сургууль гэдэг тооны ухааны зүйл, зургаадугаарын дүрс бодосыг 
шинжлэх, долдугаарын хэмжих зурах, одооныхоор геометр гэдэг газар 
хэмжилзүй, шугам зургийг Байгалийн хойт биеийн Ангар мөрний 
Зүүн гар гэдэг газрын буриад багш Данчинов, Абашеев заан сургаж, 
есдүгээрийн биеийн тамирын зүйлийг цэргийн мэргэжилтэн хүн зааж 
байсан байна” [Ринчен 2015: 99-100] хэмээн тухайн үед Оросоос 
ирсэн сургагч багш нарыг нэрлэсэн байна. Тэр үед Оросоос ирж, 
Монгол дунд сургуульд багшилж байсан нэгэн багшийн тухай архивын 
баримтыг энэхүү өгүүлэлд тусган танилцуулъя.

Монгол Улсын Үндэсний Төв архивт хадгалагдаж буй Ардыг 
Гэгээрүүлэх Яам (АГЯ гэж товчилно)-ны 1951 оны баримт материалд 
Д. А. Абашееваас Лувсанванданд хаягласан, бичгийн цаасны тал 
хэмжээтэй шаргал цаасан дээр орос хэлээр, бэхээр бичсэн захидал байна. 
Уг захидалд 

“Эрхэм хүндэт нөхөр Лувсанванданд! 
Анна Владимировна Абашеева нь гавьяаны амралтаа авч, тэтгэвэр 

тогтоолгоход 1914 оны 9 дүгээр сараас 1917 оны 9 дүгээр сар хүртэл 
Монголын дунд сургуульд ажиллаж байсан тухай лавлагаа шаардлагатай 
болов. Иймд БНМАУ-ын Ардыг Гэгээрүүлэх Яамнаас тийм лавлагааг 
гаргуулан авч, Буриад-Монголын Багшийн сургуулийн оюутан 
Нимаевагаар дамжуулан өгөхийг Танаас хүсэж байна. Тэрхүү лавлах 
бичиг нь 

“Тодорхойлолт”. 
Иргэн Абашеева Анна Владимировна нь 1914 оны 9 дүгээр 

сараас 1917 оны 9 дүгээр сар хүртэл Өргөө хот, өнөөгийн БНМАУ-ын 
Улаанбаатар хотын дунд сургуульд математикийн багшаар ажиллаж 
байсан гэдгийг гэрчлэн баталгаажуулж байна” гэсэн байхад болно” 
[МУҮТА, ТБА. Х-6, Д-2, ХН-1126, Х.50] гэсэн гар бичмэл байна. Үүнээс 
үзвэл, Д. А. Абашеев 1913 онд Өргөөд ирж дунд сургуульд багшлахад, 
түүний гэргий Анна Владимировна хамт ирж математикийн хичээл зааж 
байсан нь тодорхой байна. Дашрамд тэмдэглэхэд, Анна Владимировна 
нь эрдэмтэн Ж. Цэвээний анхны гэргий Варвара Владимировна 
Вампиловагийн төрсөн дүү болох тул эрдэмтэн Ж. Цэвээн, багш 
Д. А. Абашеев нар нь эгч дүүсийн нөхрүүд буюу “баз”-ууд байжээ. 

Оросын газарзүйч, угсаатны болон аман зохиол судлаач, ургамал 
зүйч, нийтлэлч Г. Н. Потанин 1892 онд уран зохиол, шинжлэх ухааны 
“Оросын баялаг” сэтгүүлийн 9 сарын дугаарт нийтлүүлсэн “Монгол 
дахь Оросууд” хэмээх өгүүлэлдээ, Өргөөд Орос-Монгол сургууль 
байгуулахын тус хэрэг болон Өргөө дэх Оросын консулын дэргэдэх 
Орчуулагчийн сургуулийн талаар бичжээ. Тэрээр Монголд, тодруулбал, 
Өргөөд европ хэв загварын сургууль байгуулах нь Оросын хувьд улс 
төрийн томоохон ач холбогдолтой юм гэсэн санаагаа ч нуугаагүй байна. 
Тухайлбал, “... тэдэнд монгол, хятадууд багшлах бөгөөд тэд монгол, 
манж, хятад хэл судална. Хэрвээ хэзээ нэгэн цагт европ загварын 
сургууль нээгдэж, түүнд монгол хүүхдүүдийг элсүүлэн сургавал, энэ нь 
Монголд Оросын оюун санааны нөлөөний анхны хөрс суурь болох юм. 
Тийм сургуулийн шилдэг сурагчид нь Монголын ноёд түшмэлүүдийн 
гэр бүлд багшаар ажиллаж болох юм. Зарим ван, гүн орос багш нарыг 
урьвал татгалзах зүйлгүй гэдгийг ч сонссон” [Потанин 1892: 247] хэмээн 
бичсэн байна. Түүнчлэн, Д. А. Абашеев Өргөө хотын дунд сургуулийн 
тухай дурсамждаа, “...Цэвээн Жамцарановтой хамтран 4 жилийн 
хөтөлбөрийг, дараа нь дунд сургуулийн хөтөлбөрийг боловсруулсан” 
[Абашеев 1962: 146] хэмээж, Монголын Ерөнхий сайд Т. Намнансүрэн, 
Гадаад яамны сайд М. Ханддорж нарын хүүхдүүдэд гэрээр хичээл зааж 
байсан талаар тодорхой өгүүлжээ.

Түүний үйл ажиллагаанд холбогдох нэгэн сонирхолтой баримт 
эдүгээ МУҮТА-д хадгалагдаж байгаа нь сургагч Д. А. Абашееваас багш 
нарын цалин хөлс, хангамжийг нэмэгдүүлж өгөхийг хүсч монгол дунд 
сургуулийн захирал, гүн ноён Батдоржид өргөсөн бичиг юм. 

Монгол, орос хэлээр бичсэн хоёр өргөх бичгийн монгол эх бичвэр 
нь “Монгол Улсын дунд сургуулийн танхимыг эрхлэн захирагч түшмэл, 
туйлын эрхэм Ба гүн ноён танаа өргөв” хэмээн эхэлсэн бол, орос эхэд 
“Монгол Улсын дунд сургуулийн захирал, эрхэмсэг гүн ноён Бату-
Доржи танаа” [МУҮТА, ТБА. Х-4, Д-1, ХН-391, Х.1] гэжээ. Эл хоёр 
бичгийн агуулга үндсэндээ адил бөгөөд, гол нь “юм үнэд орсон учир 
цалин хөлсөө нэмэгдүүлэх шаардлага” байгааг онцолсон байна. Өргөх 
бичгийн төгсгөлд, “Нэг мянга есөн зуун арван зургаадугаар он, ноябрь 
сарын арван есний өдөр” хэмээн аргын буюу европын тооллоор он сарыг 
тодорхой бичжээ.

2. Монгол Улсын үндэсний ардчилсан хөгжлийн эхэн (1921) үеэс 
манай улсад орчин цагийн бага, дунд сургууль, Багш нарыг бэлтгэх 
сургууль, АГЯ зэрэг боловсролын байгууллагуудыг үүсгэн байгуулж 

хөгжүүлэхэд Оросын сургагч багш, мэргэжилтнүүдийн оруулсан 
хувь нэмрийн тухайд: 1921 оны 7 сарын 11-нд үндэсний ардчилсан 
хувьсгалын ялалтыг тунхаглан, Монгол Улсаа хөгжлийн шинэ замаар 
удирдан жолоодох зорилтуудын нэг нь орчин цагийн боловсролын 
байгууллага байгуулан хүүхэд багачуудыг суралцуулах, багшлах 
боловсон хүчнийг бэлтгэхэд гадаадын эрдэмт боловсон сургагч нарыг 
урьж ажиллуулах явдал байв.

Ардын Засгийн газрын 1921 оны 8 сарын 14, 21, 25, 31-ний өдрийн 
11, 12, 13, 14-р хурлуудын тогтоолоор бага сургуулийг байгуулах дүрэм, 
орон байр, аль байгууллагад захируулах, хэрэглэгдэх ном судар зэргийг 
хэрхэн бэлтгэн нийлүүлэх тухай хэлэлцэн тогтжээ. Тухайлбал, 1921 оны 
8 сарын 14-ний өдрийн Засгийн газрын 11 дүгээр хурлаас “Бага сургууль 
байгуулах тухай” тогтоолыг баталсан нь Монгол Улсад шинэ цагийн 
боловсролын тогтолцоо бий болгох талаар гаргасан хамгийн анхны эрх 
зүйн баримт бичиг болсон [Боловсролын салбарын 2012: 9] бол, мөн 
сарын 25-нд Засгийн газрын хурлаар “Монгол Ардын Засгийн газраас 
хянан тогтоосон бага сургуулийн танхимын дүрэм, хэмжээ”-г, 9 сарын 
4-нд “Бага сургуулийн танхим байгуулах, дүрэм хэмжээ” 25 зүйл, “Дунд 
сургуулийн дүрэм хэмжээ” 30 зүйлийг тус тус баталжээ. [МУҮТА, ТБА, 
Х-4, Д-1, ХН-644, Х.2-3, 10]. 

Эдгээр дүрмүүдэд тусгасан “Сургуулийн хөвгүүдэд заан сургах зүйл” 
буюу судлах хичээлүүдийг 1915 оны Бага, дунд сургуулийн дүрмийн 
“заан сургах зүйлүүд”-тэй харьцуулж үзвэл, 1921 оны Бага сургуулийн 
дүрмийн сургах зүйл нь хаант Монгол Улсын дүрэмд заасан хичээлүүд 
болохын дээр “Зураг зурах сургууль”, “Гарын үйлдвэр” гэсэн 2 
хичээлийг нэмсэн бол, харин Дунд сургуулийн дүрэмд заасан хичээлүүд 
нь өмнөхтэй адил байна. Үүнээс үзвэл, 1915 оноос бага, дунд сургуульд 
судлах болсон хичээлүүд нь 1921 онд уламжлагдаж, залгамж холбоотой 
болох нь тодорхой. 

МУҮТА-д хадгалагдаж буй “Ардын эрхтэй хэмжээт засаг 
байгуулснаас хойш сургууль хэрхэн дэлгэрсний учрыг тодорхойлж 
өргөх дэвтэр”-т “...энэ он цагаан сарын шинийн таван [1922. 02. 01]-
аа Нийслэл Хүрээнээ дунд сургуулийн бэлтгэлийн хоёр ангийг нээн 
байгуулж, Нийслэл Хүрээ ба Маймаа хотын бага сургуулийн тэнхимийн 
хөвгүүд, охидоос бичиг үсэг төсөөлөх болсныг нь сонгон авч дөчин 
илүү хүмүүсийг оруулж, монгол бичиг, шаштир үсэг, зурхайн бодлого, 
биеийн тамирыг сайжруулах ёс, дэлхийн байдал зэргийг товчлон, бага 
хүүхдийн ухаанд тэнцүүлэн заан сургаж, улмаар боловсоргохыг завдан 
буй, эдгээр ерийн зүйлүүдээс өөр бичиг үсэгт сайн болсон нь орос хэл 

бичиг өдөрт нэгэн цаг заан сургаж, ирэх оноос бүгд хүүхдийг гадаад 
хэл бичигт дүрмийн ёсоор сургахаар төлөвлөж, одоо тус сургуулийн 
шавь нарыг урамшуулах ба Ардын Засгийн сургуулийг онц үзэж бүхүйг 
нь олонд үзүүлэхийн тулд тэрхүү хөвгүүдэд нэгэн адил хавар, намар ба 
өвлийн дээл хувцсыг үйлдэн олгох бөгөөд, холын Маймаа хотын хориод 
хөвгүүдэд сургуулийн газраа суух орон ба хоол хүнсийг өгч суулган, бас 
ч сургууль үйлдүүлэх цагт сууж бичиг бичих, үзэхэд тустай олон улсын 
сургуулийн маягийн ширээ, сандал, самбар зэрэг хийлгэснээс гадна, 
саяхан хойш Орос газраа явсан манай Засгийн газрын албан хаагчдад 
элдэв үзүүлэн таниулах зураг, бодис, орос бичиг судар захисан бөлгөө. 

Урьд автономитын үеийн дунд сургуулийн хогшил ба монгол, 
орос, манж, хятад, инглиш (англи хэл) эдгээр олон улсын хэлний 
бичиг шаштир, зураг сэлтийг гэмин. цагааны үед сүйтгэж үгүй болгон, 
тэдгээрийн цэрэг түшмэд сургуулийн бичиг, судар зураг сэлтийг түлж 
сүйтгэж, байшинг цэрэг суух орон болгосон учир хуучин сургуулийн 
хогшлоос үлдсэн зүйл огт байхгүйн дээр, цөм шинээр үйлдүүлэх ба 
гадаадаас худалдан авчруулах зэргээр бэлтгэн төхөөрч буй. [МУҮТА, 
ТБА. Х-4, Д-1, ХН-645, Х.5-6] гэсэн байна.

Мөн дүрмийн 6 дугаар зүйлд: “Дунд зэргийн сургуулийн танхимд 
хэрэглэвээс зохих сургагч түшмэдийг цөм Сургуулийн хэргийг хавсран 
захирах яамнаас харьяат сургуулийн танхимын сургуулийн хөвгүүдийн 
тоог бодож, монгол ба олон гадаад улсын зүйл бүрийн бичиг эрдэмд 
боловсорсон хүмүүн нарыг сонгон гаргаваас зохимой, 7 дугаар зүйлд: 
Сургуулийн танхимд захиран шийтгэх түшмэл нэгэн хүмүүнийг 
Сургуулийн хэргийг хавсран захирах яамнаас сонгон гаргаж, харьяат 
сургуулийн танхимын элдэв хэрэг зүйлийг захиран шийтгүүлбээс 
зохимой. Гагцхүү захиран шийтгэх түшмэлийг эрхбиш сургагч 
түшмэдийн дотроос сонгон тохоож, хавсран шийтгүүлмүй” [МУҮТА, 
ТБА.Х-4, Д-1, ХН-644, Х.10] гэх зэргээр тодорхой тусгажээ. Эндээс, 
ЗОУ-аас сургагч, мэргэжилтнийг урин авчирч боловсрол, гэгээрлийн 
ажлыг удирдуулан зохион байгуулах эрх зүйн зохицуулалтыг хийсэн нь 
харагдана. 

Монголын Ардын Засгийн газраас Зөвлөлтийн багш, сургагч нарыг 
урих тухай тогтоолыг 1922 оны 3 сарын 8-нд гаргажээ. (Сотрудничество 
СССР и МНР 1983:12). 

Монгол улсын Засгийн Газрын 1922 оны 3 сарын 8-ны өдрийн 8 
дугаар хурлаар “...Дотоод яамнаас Сургуулийн хэргийг эрхэлсэн түшмэл 
Батхаанаас сургуулийн хэргийг сайжруулахаар санал гаргаж өргөснийг 

уламжлан лавлаж ирснийг хэлэлцээд, ийнхүү санал гаргаж ирсэн нь 
зүйтэй тул энэ удаа монгол бичиг үсэгт боловсронгуй сайн сургагч 
хоёрыг урин ирүүлэх зэргийг Дотоод яамнаас эрхлэн гүйцэтгэхээр 
тогтов” [МУҮТА, ТБА. Х-4, Д-1, ХН-13, Х.61-62] хэмээн шийдвэрлэсний 
дагуу 1922 оны 9 сарын 21-нд Б. С. Ишдорж, К. К. Баторун нар Багшийн 
сургуулийн сургагч багшаар томилогджээ. Сургуулийн хэлтсийн 
эрхэлсэн түшмэл Эрдэнэбатхаанаас Б. С. Ишдорж багшийг Багшийн 
сургуульд ирж ажиллахыг урьсан бичигт: 

“Эрхүү хотноо. Автономит Буриад Монголын Яамаар дамжуулан, 
Ишдорж танаа. 

Монгол Улсын Сургуулийн хэлтсээс таны биеийг Багш нарын 
сургуульд сургагчийн албыг хаалгахаар тогтсоны тулд сентябрь сарын 
20-ны шинэдээр (эхээр) эрхбиш Нийслэл Хүрээнээ морилон ирмүй. 
Сарын цалин 66 лан, замын сүйтгэлд 30 ланг Нийслэл Хүрээнээ ирсний 
дараа олгохоос гадна, Алтанбулагаас Нийслэл Хүрээ хүртэл өртөө улаа 
хэрэглэж ирмүй. Эрхүүгээс яаравчлан гарснаа утсаар мэдэгдсүгэй. 

Сургуулийн хэлтсийн эрхэлсэн түшмэл Батхаан. Дугаар 465” 
[МУҮТА, ТБА. Х-4, Д-1, ХН-651, Х.38] гэсэн байна. 

Ардын засгийн Дотоод яамны 1921-1931 оны үеийн баримт 
материалд: “Олноо өргөгдсөний арван хоёрдугаар он. Найман сараас 
эхлэн сургуулийн хэлтсээс гаргасан хуудасны хуулга нь. Бүх сургуулийн 
багш нарын нэр зэргийг тэмдэглэсэн данс”-ны 17-р хуудсанд: 

“Багш нарын сургуулийн сургагч багш нарын нэр зэрэг, сургуулийн 
нэр: Багш нарын сургууль, Ишидорж, Багаторун” [МУҮТА, ТБА. Х-4, 
Х-1, ХН-647, Х.17] гээд, доош нь аймаг, шавь, хошуу, хэзээ албанд орсон: 
12 он 8 сарын шинийн нэгэнд, хэзээ халагдсан: гэдэгт юм бичээгүй 
баримт байна. Энэхүү сонирхолтой бөгөөд чухал баримтаас үзвэл, Багш 
нарын сургуулийн анхны багш нар болох Ишдорж, Баторун нар нь 
Оросоос уригдан ирж, 1922 оны 8 сарын шинийн 1 буюу аргын 1922 оны 
9 сарын 21-ний өдөр Багшийн сургуулийн багш болсон аж. 

Мөн Сургуулийн хэлтсийн тогтоол бичиг. Олноо Өргөгдсөний 13 
дугаар он. Цагаан сарын шинийн зургааны өдөр, европын 2 сарын 22-
ны өдрийн Хоёрдугаар тогтоолын Нэгдүгээр зүйлд: “Нийслэл Хүрээнд 
энэ 13 дугаар он, цагаан сарын шинийн 1 [1923. 02. 16]-ний өдөр нээн 
байгуулсан дунд сургуулийн Бэлтгэлийн ангийн захиран хавсарсан 
сургагчид Багшийн сургуулийн сургагч асан Ишдорж, жинхэнэ 
сургагчийн нэгэн оронд Их шавийн бэйл Магсаржав, нөгөөх нэгэн 
(“оронд” гэсэн үгийг дарсан байна-Ц. Д) жинхэнэ сургагчийн оронд 



Монголчуудын соёлын өв: гар бичмэл ба архивын баримтын цуглуулга - VI 83

мөн Багшийн сургуулийн сургагч асан Далай Багаторун нарыг тус 
бүр тохоон тавихаар тогтов [МУҮТА, УТНОНББА. Х-4, Д-2, ХН-14, 
Х.5] гэжээ. Гэвч удалгүй, 1923 оны 3 сарын 18-нд “... Дунд сургуулийн 
Бэлтгэлийн сургагчид томилсон Далай Багаторуныг Цэргийн сургуулийн 
захиралд шилжүүлэн томилсон тул, түүний оронд Бадамжавыг томилон 
мөн шинийн 1-нээс эхлэн түр сургагчийн албан хаалгаж, жинхэнэ 
сургагч олж тохоохыг хүлээлгэхээр хэлэлцэн тогтов. Бүх сургуулийн 
хэргийг захиран шийтгэх түшмэл Батхаан” [МУҮТА, ТБА. Х4, Д-2, 
ХН-14, Х.6] гэсэн баримт байна. Дээрх баримтад дурдагдсан Ишдорж 
бол Ишидоржин Базар Санжиевич (1899-1938), харин Баторун бол 
Константин Константинович Баторун (1900-1942) болохыг бид 
судалгаагаар тогтоов. 

Б. С. Ишдорж нь 1920-иод онд Эрхүү хотноо “Монголын үнэн” 
сонины редакцид ажиллахдаа Монгол орны байдлыг сайн мэддэг нэгний 
хувьд соёл, гэгээрлийн талаар бичиж нийтэлж байжээ. Улмаар Монгол 
Улсад боловсролын шинэ тогтолцоог бий болгох хүндхэн он жилүүдэд 
Багшийн сургууль, анхны дунд сургуулийн сургагч багш (захирал), 
Судар бичгийн хүрээлэн болон Дотоод яамны сургуулийн хэлтсийн 
байцаагч, АГЯ-ны мэргэжилтэн, зөвлөх зэрэг олон ажлыг хавсран 
хашихын хамт “Соёлын тэмцэл”, “Багш нарын сэтгүүл” зэрэг заах аргын 
анхны сэтгүүлүүдийг хариуцаж эрхлэн хэвлүүлдэг байжээ. Мөн бага, 
дунд сургууль, Багш нарыг бэлтгэх сургуульд зориулан олон арван ном, 
сурах бичиг, гарын авлага бичиж хэвлүүлжээ. Энэ тухай бид “Монгол 
Улсын Боловсролын Их Сургуулийн Багшийн сургууль-100 жил” бүтээлд 
[Дэлгэрсайхан 2022: 69-75] тодорхой баримтаар нотлон харуулсан болно.

Б. С. Ишдорж, Д. Буддарь, Д. А. Абашеев, А. Н. Хазагаев нар нь 
Багш нарыг бэлтгэх сургуульд 1922 оноос 1926 он хүртэл тодорхой 
хугацаанд захирлаар ажилласан байна. Тухайлбал, Д. А. Абашеев 
өмнө нь, 1913-1917 онд хаант Монгол улсын дунд сургуульд багшилж 
байсан бол, 1924 оноос 1926 оны намар хүртэл Улаанбаатар хотын 
Оюутны сургуулийн захирлаар ажилласан ба мөн энэ хугацаанд АГЯ-
ны сайд Эрдэнэбатхаан, Судар бичгийн хүрээлэнгийн эрхэлсэн түшмэл 
Ж. Цэвээн нар Багш нарыг бэлтгэх сургуульд багшилж байжээ. 

Ардыг Гэгээрүүлэх Яамны дүрэмд тусгасны дагуу гадаадын 
боловсон улсын олон сургуулийн бичиг дэвтрийг орчуулах, гадаадын 
дунд ба дээд, их сургуульд явуулж боловсруулан, улс төрийн аливаа 
явдалд тус болох эрдэмтэй хүмүүсийг бэлтгэх зорилтууд чухлаар 
тавигдаж, 1920-иод оны дунд үеэс 1940 оны эхэн хүртэлх хугацаанд 

гадаадын зарим оронд төрөл бүрийн салбар, чиглэлээр боловсон хүчин 
бэлтгэсний дийлэнх нь ЗОУ-д бэлтгэгджээ. 

Энэ тухайд холбогдох баримтуудад, жишээ нь БНМАУ-ын Анхдугаар 
Их хурлын 1924 оны 11 сарын 15-ны өдрийн 6 дугаар хуралдаанд АГЯ-
ны сайд О. Жамьян өгүүлэхдээ: “...Ленинградад 20 шахам, Үд хотод 
7 хүнийг тус тус явуулсан нь зүйл зүйлийн сургууль хийнэ. Гадаад хэл 
бичгийг гол болгоно” [ БНМАУ-ын ...1984: 129] хэмээн дурдаж, 

“БНМАУ-ын соёлын байгуулалтыг эрчимжүүлэх, ЗСБНХУ-ын зүгээс 
тусламж үзүүлэх тухай асуудлаар ЗСБНХУ-д суугаа БНМАУ-ын бүрэн 
эрхт төлөөлөгчийн газраас ЗСБНХУ-ын Гадаад хэргийн ардын комиссар 
нарын газарт илгээсэн ноот бичиг” (1931. 02. 13)-т “...феодалын 
байгууллын үндэс суурийг устгах, улс орны аж ахуйн амьдралыг 
хамтын социалист шинэ эхлэлийн үндсэн дээр өөрчлөн байгуулах 
нь соёлын байгуулалтын ажлыг түргэн урагшлуулж, ингэснээрээ улс 
орны аж ахуйн болон соёлын фронтын хооронд буй завсрыг нөхөх 
шаардлага тулгарч байна, ... манай хүч бололцоогоор бол бид ийм тооны 
мэргэжилтэн бэлтгэн гаргаж чадахгүй юм. Түүнээс гадна, энэ байдлаас 
авч үзэхэд, ядахдаа эхний жилүүдэд манай техникумд гурван жилийн 
бага сургуулийн мэдлэгтэй хүмүүсийг хүлээн авч, дотооддоо зарим 
дунд мэргэжлийн ажилтнуудыг ойрын хугацаанд бэлтгэж болох боловч 
ялангуяа дээд мэргэжлийнхний бэлтгэх бололцоо бас л байхгүй байна. 
Ийм учраас манайд шаардлагатай байгаа ажилтнуудын зарим хэсгийг 
ЗСБНХУ-д бэлтгэж, тэднийг дунд, дээд мэргэжлийн ажилтнаар буцааж 
ирүүлэх нь боловсон хүчин бэлтгэх салбар дахь манай ажлын үндсэн 
заалтуудын нэг болж байна. Бүр 1929 он хүртэл нэг талаас ЗСБНХУ-д 
боловсон хүчин бэлтгэх онцгой бэхжсэн бааз бий болоогүй, бас нөгөө 
талаас залуусыг Герман, Франц мэтийн оронд илгээж, дараа нь тэднийг 
буцааж дуудах болсон” [Монгол-Зөвлөлтийн 2000: 162-164] зэргээр 
өгүүлжээ.

Мөн, Дээд Үдийн Монголрабфакийн анхны эрхлэгч Н. Р. Ринчино 
(1900-1937)-ийн илтгэлд, “ЗСБНХУ-ын Засгийн газар 1929 оны 10 
дугаар сарын сүүлчээс манай орон нутгийн удирдлагуудад Дээд Үд 
хотод Монгол ажилчны факультетыг зохион байгуулж эхлэхийг санал 
болгосон нь соёлын болон улс төрийн ихээхэн ач холбогдолтой гэдэг нь 
эргэлзээгүй.

ЗСБНХУ-ын Засгийн газрын энэ чиглэлийн дагуу 11 сарын эхнээс 
Буриадын Гэгээрлийн Ардын Комиссариат (Бур НКП- Бурятский 
Народный Комиссариат Просвещения) энэхүү Рабфакийг зохион 

байгуулах бэлтгэл ажлыг эхлүүлсэн. Зохион байгуулалтын асуудлуудыг 
шийдвэрлэхэд олон саад бэрхшээл тохиолдож байсан ч 1930 оны 2 сарын 
20-ноос “Монгол ажилчны факультет” нь 70 оюутантайгаар байнгын 
хичээл сургалтыг эхэлсэн” [ГАУК РБ, ГАРБ. ФР.462, Оп.1, Д.1, Л.39] 
хэмээн онцолсон байна. Улаан-Үд хотын Монголрабфакт 1930-1940 онд 
буюу 10 жилийн хугацаанд нийт 1912 хүн суралцжээ. [ГАУК РБ, ГАРБ. 
ФР.462, Оп.1, Д.95, Л.64] 

1941 онд Улаан Үд хот дахь Монголрабфакийг Улаанбаатар хотын 
Багш нарыг бэлтгэх сургуульд шилжүүлж, БНМАУ-ын 20 жилийн 
ойг тохиолдуулан тус сургуулийн кабинет, лабораторийн тоног 
төхөөрөмж, номын санг ЗСБНХУ-аас бэлэг болгон Монголын Засгийн 
газарт шилжүүлжээ. Энэ үеэс Монгол Улсын Ерөнхий боловсролын 
дунд сургууль болон хөдөө орон нутагт багшлах боловсон хүчнийг 
нэмэгдүүлэх, гадаадын боловсролын туршлагыг түгээн дэлгэрүүлэх 
зорилгоор Ардыг Гэгээрүүлэх Яам ЗХУ-аас олон арван сургагч, 
мэргэжилтэн, зөвлөхүүдийг урьж, тэдэнтэй гэрээ байгуулан ажиллуулсан 
байна.

МУҮТА-ын сан хөмрөгт хадгалагдаж буй “Гэгээрүүлэх Яамны 
харьяа хот ба хөдөөд ажиллан буй Зөвлөлтийн харьяат багш, 
мэргэжилтэн нарын тодорхойлолт” гэсэн баримтад нийт 44 хүнийг 
овог нэр, хаана, ямар ажил алба хашихыг жагсаан бичсэнээс гадна, 
АГЯ-ны Шинэ хүчний хэлтсээс тэдгээр хүмүүстэй тусгайлан гэрээ 
байгуулж ирэх, буцах зардал, ажлын нөхцөл, цалин хөлс зэргийг 
тодорхой тусгажээ. Үүнд, жишээ нь, Нэгдүгээр сургуульд: Афанасьева 
Арина Захаровна (цэвэрлэгч), Астапенко Герасим Максимович (тооны 
багш), Бяков Виктор Феодорович (түүхийн багш), Дельдюжева Ал-дин 
Григорьевна (химийн багш), Камешков Борис Никунович (орос хэлний 
багш), Кузнецова Лидия Николаевна (сургагч), Катирева Анастасия 
Николаевна (орос хэлний багш), Озерецковский Ал-дин Алексеевич 
(физикийн багш), Озерецковская Евдокия Дмитриевна (орос хэлний 
багш), Самфалова Евгения Григорьевна (орос хэлний багш), Уфлянд 
Яков Соломонович (тооны ухааны багш), Жукова Мария Васильевна 
(орос хэлний багш), Красноюрченко Александр Филанович (доктор), 
Яковлева Клавдия Юдиниевна (цэвэрлэгч), Кашаманова Афимия 
Семеновна (цэвэрлэгч) нар; Багшийн сургуульд Кубарчина Нина 
Ивановна (тооны ухаан багш), Подгайченко Даниил Илларионович 
(түүхийн багш), Рычкова Любовь Аполлинарьевна (сургагч), 
Тиркановская Анна Евгениевна (тогооч), Храмцова Ольга Петровна 

(дэлхийн байдлын багш), Шатская Варвара Сергеевна (биологийн багш), 
Черков Алексей Васильевич (сурган хүмүүжүүлэх багш), Яникеева Хаба 
Нигмитжановна (доктор-эмч), Воронова Серафима Ивановна (орос 
хэлний багш) нар бичигджээ. [МУҮТА, ТБА. Х-6, Д-2, ХН-485, Х.3-4] 

Тэр үед Багшийн сургуульд сурч, мөн багшилж байсан багш нарын 
дуртгал, гар бичмэл болон Монгол Улсын архивуудын сан хөмрөгт 
хадгалагдаж буй баримтуудаас үзвэл, эдгээр сургагч багш нарын 
хичээлийг тухайн үед Орост сургууль төгссөн монгол оюутан багш нар 
орчуулж, хамтарч хичээл зааж байжээ.

ДҮГНЭЛТ
Богд хаант Монгол Улсын Засгийн газраас боловсрол, шинжлэх 

ухааныг дэмжин хөгжүүлэх, боловсон хүчнийг бэлтгэх талаар 
хэрэгжүүлсэн бодлого, үйл ажиллагааны нэн чухал хэсэг нь 1912 оноос 
эхлэн сургууль байгуулах, түүнд бага насны хүүхдийг сургах, ард 
иргэдээ соён гэгээрүүлэх, Орос, Хятад зэрэг улстай харилцаа, хамтын 
ажиллагааг хөгжүүлэхийн тулд юуны түрүүнд өндөр хөгжилтэй гадаад 
улсын жишгээр хөгжихийн тулд мэдлэг, боловсролтой багшлах боловсон 
хүчин, сургагч мэргэжилтнийг авчруулахад онцгойлон анхаарчээ. 
Энэхүү үйл ажиллагаа нь нэг талаас манай улсын тухайн үеийн нөхцөл 
байдал, бодит хэрэгцээ шаардлагатай шууд холбоотой ч, нөгөө талаас 
их гүрнүүдийн зүгээс Монголд өөрийн улсын боловсрол, соёлын нөлөөг 
сургууль, боловсролын хэлбэрээр бэхжүүлэх, монголчуудын оюун 
санаанд нөлөөлөх замаар тэднийг өөртөө татах гэсэн сонирхол ч байсан 
гэж үзэж болохоор байна. 

Энэхүү илтгэлд, 1912-1942 он буюу 30 жилийн хугацаанд Монгол 
Улсын Засгийн газрын урилгаар тус улсад ирж ажиллаж байсан Оросын 
зарим сургагч, мэргэжилтний үйл ажиллагааг боловсролын салбарын 
жишээн дээр архивын зарим баримтаар тодотгон судалсаны үндсэн дээр 
дараах дүгнэлтийг хийж байна. Үүнд:
•	 1912 оноос манай оронд төрийн болон иргэний сургуулиуд 

байгуулагдан, орчин цагийн мэдлэг боловсролтой багшлах боловсон 
хүчин, сургагч багш нар шаардлагатай болсон үед Орос улсаас 
багшийн болон эмнэлэг, анагаах ухааны чиглэлээр тусгай дунд болон 
дээд мэргэжилтэй олон багш ирсний дийлэнх нь буриадууд байжээ.

•	 Оросоос сургагч, мэргэжилтнийг урин авчирч, боловсрол, гэгээрлийн 
ажлыг удирдуулан зохион байгуулж хэрэгжүүлэхдээ 1921 оны үеэс 
эрх зүйн зохицуулалтыг хийж, “...сургуулийн танхимын элдэв хэрэг 
зүйлийг захиран шийтгэх түшмэлийг эрхбиш сургагч түшмэдийн 

дотроос сонгон тохоож, хавсран шийтгүүлэх” хэмээсний дагуу дунд 
сургууль, Багш нарыг бэлтгэх сургууль, АГЯ-ны Бүх сургуулийн 
хэргийг захиран шийтгэх түшмэл зэрэг тушаалд Оросын сургагч 
мэргэжилтнүүд ажиллаж байсныг баримтаар тодотгов.

•	 Оросын сургагч мэргэжилтнүүдийн талаар өмнөх судалгааны ном 
бүтээлүүдэд зөрүүтэй тэмдэглэсэн, эсвэл тодорхойгүй, бүрхэг байсан 
зарим мэдээллийг архивын эх сурвалжид тулгуурлан тодорхой 
болголоо. Тухайлбал, Абашеева Анна Владимировна нь 1914-1917 
онд Монголын дунд сургуульд багшилсан, өмнөх ном бүтээлд 
“Баатар багш” хэмээн тэмдэглэгдсэн хүн бол Багш нарыг бэлтгэх 
сургуулийн анхны хоёр багшийн нэг, дунд сургуулийн сургагч багш 
К.К. Баторун мөн болохыг тогтоов.

•	 1940 оны эхэн үеэс АГЯ-аас багшлах боловсон хүчнийг өргөтгөн 
шинэчлэх, гадаадын боловсролын туршлагыг түгээн дэлгэрүүлэх 
зорилгоор ЗХУ-аас олон арван сургагч, мэргэжилтэн, зөвлөхийг 
урьж, тэдэнтэй гэрээ байгуулан ажиллуулсны дотор Нийслэлийн I 
дунд сургуульд төрөл бүрийн мэргэжлийн багш нар, эмч, үйлчлэгч, 
тогооч зэрэг мэргэжлийн хүмүүсийг ч томилон ирүүлж байсныг 
цаашдын судалгаанд хэрэглэгдэхүүн болгох үүднээс овог нэрийг нь 
монгол бичгээр бичсэн баримт материалуудыг орос хэл дээрх баримт 
материалуудтай тулган нягталж магадлан, тодотгож оруулав.

•	 Монгол Улсын боловсрол, соёл, шинжлэх ухааныг хөгжүүлэх, 
боловсон хүчнийг бэлтгэх талаар олсон ололт, амжилтад Оросын 
сургагч, мэргэжилтнүүдийн оруулсан бодитой хувь нэмрийг үгүйсгэх 
аргагүй юм. Тиймээс цаашид ч энэ сэдвийг архивын баримтаар 
цаашид нарийвчлан судлууштай байна.

